
Adibah Amin atau nama sebenarnya Khalidah Adibah bt Hj. Mohd. Amin. Beliau dilahirkan pada 19 Februari 1936 di Johor Bahru, Johor. Adibah merupakan seorang ahli akademik, ahli bahasa, penulis bahasa Melayu serta bahasa Inggeris, dan pelakon Malaysia. Sri Delima merupakan nama penanya. Ibunya, Tan Sri Zainon Sulaiman atau lebih dikenali sebagai "Ibu Zain" merupakan seorang pejuang kemerdekaan terhadap penjajah British bersama-sama Tunku Abdul Rahman dalam UMNO.
	Adibah memulakan pendidikan di Sekolah Perempuan Melayu Bandar Tinggi, Johor Bahru (1942-1945), Sekolah Arab Bustanul Arifat (1942-1949), Sultan Ibrahim’s Girls’ School, Johor Bahru (1946-1950),  Sekolah Convent of the Holy Infant Jesus, Maktab Sultan Abu Bakar , Johor Bahru dan melanjutkan pelajaran di Universiti Malaya pada tahun 1953.
	Di universiti, beliau giat dengan aktiviti kesenian serta menjadi penyanyi untuk kumpulan muzik di universitinya yang sering diundang membuat rakaman di Radio Malaya Singapura. Di universiti Adibah terus cemerlang sehingga dianugerahkan University Book Prize (1956) dan mendapat tempat ke empat daripada keseluruhan pelajar jurusan sastera ketika di tahun akhir. Dalam masa yang sama, tanpa henti Adibah meneruskan usahanya berkarya dalam bidang kreatif. Sewaktu menuntut di Universiti Malaya Singapura sajaknya berjudul “Siswa Sesat” akhirnya muncul di akhbar Utusan Zaman (1956).
	Adibah telah menghasilkan beberapa buah novel antaranya Gadis Sipu (1949), Puteri Asli (1949), Bangsawan Tulen (1950), Seroja Masih Di Kolam (1968), Tempat Jatuh Lagi Dikenang (1983). Selain novel, beliau juga giat menulis skrip drama radio, terjemahan dan rencana umum. Skrip radio beliau “Bukan Patung Bernyawa” dan “Padamu Jua” telah memenangi hadiah pertama skrip drama radio terbaik tahun 1976 dan 1977. Adibah berbakat dalam bidang lakonan. Beliau berlakon dalam filem “Adik Manja”, filem “Mat Som” (1990) dan Hati Bukan Kristal (1989). Selain menghasilkan karya kreatif, Adibah turut menterjemahkan karya penulis yang lain. Antaranya karya Shahnon Ahmad, Ranjau Sepanjang Jalan (No Harvest but A Thorn) dan Rimba Harapan (Jungle of Hope) tulisan Sasterawan Negara Keris Mas.
	Dalam tahun 1979, beliau dipilih sebagai Asian Journalist of the Year oleh Press Foundation of Asia - Matsui. Dalam tahun 1981, beliau dianugerahi Ijazah Kehormat Sarjana Sastera oleh Universiti Sains Malaysia. Pada tahun 1983, Sultan Johor telah berkenan menganugerahkan pingat Setia Mahkota Johor (SMJ) kepadanya sempena hari ulang tahun keputeraan baginda yang ke-51. Dalam tahun yang sama juga Adibah telah dipilih menerima S.E.A Write Awards yang berlangsung di Bangkok. Kerana sumbangannya yang besar dalam bidang kewartawanan, Adibah terpilih menerima “Anugerah Tun Razak” pada tahun 1998. Selain daripada itu, beliau turut menerima Anugerah Pelakon Pembantu Terbaik untuk filem ‘Adik Manja’ dalam Pesta Filem Malaysia pertama, yang telah diadakan pada tahun 1980. Dalam tahun  1991, beliau, menerima Anugerah Pengembangan Sastera ESSO-GAPENA. Sementara itu dalam tahun 1996, beliau menerima Anugerah Wartawan Cemerlang Negara oleh Persatuan Wartawan Melayu Malaysia. Dalam tahun yang sama, beliau menerima Anugerah Kesusasteraan Johor
	Karya Adibah yang pertama iaitu cerpen “Pelatih Kecil” mendapat tempat di majalah Hiboran (1949), seterusnya “ Pelatih Kecil” dan “Ibu Tirikah yang Kejam”. Sejak itu beliau terus menghasilkan karya dalam bahasa Melayu dan bahasa Inggeris. Adibah juga menulis siri bimbingan bahasa untuk akhbar The Star dan Era (akhbar mingguan) dalam ruangan “Come To Class With Adibah” dan “Tak Kenal Maka Tak Cinta” bagi para pelajar yang bakal menduduki Sijil Pelajaran Malaysia (SPM) dan Penilaian Menengah Rendah (PMR). Selain itu, esei-esei pendidikan Adibah di media cetak lain turut dibukukan seperti Sharpen up Your Bahasa Malaysia (1973) serta Silap tu, sayang ... (1983) dan menjadi rujukan popular guru-guru dan para pelajar seluruh Malaysia.
	Menurut Sasterawan Negara Usman Awang, Adibah adalah penulis yang selalu berjejak di bumi realiti. Beliau tidak melebih-lebihkan atau memperkecilkan sesuatu. Tulisannya rasional, tepat dan tegas. Bahasanya baik dan sederhana. Kolumnis bahasa Inggeris yang terkenal Kee Thuan Chye (2007) yang juga pernah menjadi rakan sekerjanya menganggap Adibah mempamerkan ciri-ciri kualiti rakyat Malaysia sejati dalam menangani kehidupan bersama dengan rakan-rakan berbilang kaum.
	Dato’ Baha Zain juga memberi pandangan terhadap kehandalan Adibah dalam penulisan dan bahasa. Bagi Dato’ Baha Zain, bahasa yang digunakan Adibah sangat bagus dan sangat mahir dalam Bahasa Malaysia dan juga Bahasa Inggeris dan jarang ada orang Malaysia yang boleh menulis seindah dan berkesan  seperti Adibah.

